
EDITORIAL: 
Concellos pensados tamén para ti... 
 
En Galiza Nova vivimos 
con ilusión o proceso 
eleitoral no que estamos 
inmersos. Ilusión, xa que 
temos ante nós a grande 
oportunidade de cambiar, 
dunha vez por todas, o 
xeito caciquil, amiguista e 
propagandístico de facer 
política, que as forzas 
estatais representan. 
O BNG preséntase como 
alternativa de progreso. O 
BNG preséntase para ser 
na alcaldía o que leva 
moitos anos sendo na 
oposición: a voz das e dos 
veciños. 
Queremos facer un 
concello aberto, dinámico, 
participativo. Un concello 

no que a opinión das 
persoas sexa máis 
importante que a voz das 
empresas. Un concello no 
que o a forza da xente 
sexa máis poderosa que o 
peso do ladrillo. Un 
concello no que todas e 
todos decidamos, en 
conxunto, o mellor para 
nós. 
Esta é a oportunidade que 
Ogrobe estaba a agardar e 
que Ogrobe merece. Os 
tempos son chegados de 
que, dunha vez por todas, 
mandemos ao PP a onde 
debe estar: a oposición. 

A (non)política cultural do Goberno Municipal de Ogrobe… 
 
A estas alturas, dicir que a 
política en materia cultural 
levada a cabo polo goberno do 
PP ao longo destes oito anos 
foi nefasta… é un piropo. En 
realidade foi sinxelamente 
inexistente, se exceptuamos 
un par de proxeccións no 
verán, e un mago cando se 
achegan as eleccións. O máis 
sangrante do asunto é o feito 
de que, cando ante a 
pasividade institucional, 
algunha iniciativa privada 
tentaba achegar actividades 
musicais, teatrais, etc, atopaba 
as portas do Concello 
pechadas cando pedía axudas. 
Mentres, o goberno do PP 
estragaba máis dun millón de 
euros en obras para as que nin 
tan sequera obtivera o 
permiso. Imaxinade o que se 
podería chegar a facer con 
eses cartos de investilos en 
concertos, obras de teatro, 
espectáculos na rúa, etc. É 

máis, mesmo dando por 
perdidos eses cartos, 
imaxinade o que podería 
chegar a facerse cos cartos 
que deberían invertirse en 
mocidade (o 1,5% dos 
orzamentos totais, que Galiza 
Nova propón aumentar a un 
2%), e que non se sabe onde 
van parar. 
A mocidade de Ogrobe, dende 
sempre, amosou unha gran 
inquedanza cultural. Todos 
temos un amigo que toca nun 
grupo, ou un que fai teatro, ou 
pertence a un grupo de baile. 
Mais isa inquedanza nunca foi 
promocionada polo Partido 
Popular, que ao fin e ao cabo, 
precisa manter ao electorado 
desinformado, e canto máis 
inculto mellor, para poder 
acadar de novo ao poder. 
Non vos deixedes levar, e 
protestade, loitade polo que 
merecedes, despertade, 
berrádelles que non pode 

seguir así, e, cando vos mintan 
e vos digan que vai ser 
distinto, dicídelle que logo de 
oito anos de oportunidades, 
non os credes, perderon a vez. 
Eu comprométome a facelo, e 
non o digo de xeito anónimo, 
isto vai asinado, e poderedes 
pedirme responsabilidades de 
non cumprir o que vos digo. 
Sen levar ao Concello á 
quebra, a actividade cultural de 
Ogrobe debe ser referencia na 
comarca. Non hai un festival 
de música nunha vila con 
tantos grupos, e que terá o seu 
local de ensaio cando o BNG 
goberne. Non existe un apoio 
firme ao teatro, nin se lle dota 
dun lugar axeitado para o 
ensaio. Non atopamos 
exposicións nas rúas, nin 
espectáculos de danza, nin 
clowns…nin nada. Só silencio, 
triste silencio… que non vos 
fagan calar, que non vos 
pechen a boca. 

 
Alberte Ramos Caneda é militante de Galiza Nova e candidato do BNG en Ogrobe 
 
A alternativa. Infraestruturas culturais, compromiso firme do BNG en Ogrobe 
 

Pídenme que vos 
explique a alternativa que 
representa o BNG en Ogrobe 
e, á hora de escoller un tema 
sobre o que escribir neste 
boletín, decanteime polo da 
inexistencia dun auditorio no 
noso pobo xa que me parece 
unha carencia inexplicable e 
inxustificábel. Pregúntome 
como pode ser que nos oito 
anos que leva o PP na 
alcaldía, cun “governo amigo” 
na Xunta e no Estado, non se 
fixera nada. Imaxino que será 
porque a cultura non lles 
interesa o máis mínimo, e que 
é ese o motivo polo cal non 
dispoñemos dun auditorio nin 
dunha biblioteca dignos, 
porque todo o que temos é a 
Casa da Cultura (con escasa 
capacidade, eco…), e, de 
cando en vez, o antigo Cine 

Marino. Tamén podería ser 
que pensen que non nos 
interesa a nós, pero non creo 
que sexa así, xa que non 
facemos máis que demandar 
ano tras ano a construción dun 
auditorio en condicións, cun 
escenario grande, capacidade 
acorde á poboación, 
confortable e axeitado para 
que se fagan nel tanto teatro, 
como concertos, charlas, 
conferencias, reunións…  

Na miña vida non vin 
nunca a construción dalgunha 
infraestrutura con fins culturais 
nin deportivos (agás o campo 
de herba plástica): nin un 
pavillón, nin unha biblioteca, 
nin un auditorio, nin unha casa 
da xuventude que dea soporte 
ás actividades culturais da 
mocidade, nin por suposto 
locais de ensaio para as 

numerosas bandas que existen 
en Ogrobe. O único que 
fixeron foi construír fontes de 
dubidoso gusto, e instalar 
carpas nas festas debaixo das 
cales, á intemperie, se levan a 
cabo os espectáculos (e isto 
grazas a que o noso clima 
suave axuda… Cando chove, 
hai que cancelar actos ou 
facelos no pavillón, onde hai 
unha reverberación terrible, 
asentos moi incómodos, frío, 
etc.).  

 O Bloque Nacionalista 
de Ogrobe comprométese á 
construción dun auditorio que 
poida facer que nos sintamos 
orgullosos e cómodos sen ter 
que saír do noso pobo, e 
tamén a edificar por fin a 
biblioteca de González Millán, 
cos 8.000 libros cedidos por 
este veciño á súa morte.  

 
Elena Facal Vázquez é colaboradora de Galiza Nova e candidata polo BNG en Ogrobe 



Seguir vivindo no concello… 

Paseando polas rúas de 
Ogrobe, dámonos conta que 
xa estamos en época de 
eleccións municipais. É o 
momento no que as queixas 
do que se fixo, do que se fixo 
mal e sobretodo na vila de 
Ogrobe do que non se fixo, se 
escoitan con máis insistencia.  
A gran maioría das demandas 
dos mecos repítense cada 
catro anos: o centro de día, a 
mellora das estradas, o pleno 
abastecemento de auga 
durante todo o ano (sí tamén 
no verán), a mellora dos 
servizos de limpeza, animar o 
turismo, a mellora das 
instalacións deportivas, a 
piscina municipal... E ao que 
os mozos se refire, solucións 
as nosas necesidades en 
materia de emprego, vivenda, 
educación, saúde e lecer. Pero 
tal vez sexan as dúas 
primeiras demandas as que 
precisan de medidas eficaces 
para acadar o fin último de 
todo mozo que é a plena 
emancipación e a fuxida da 
situación de dependencia 
económica na que nos vemos 
obrigados a estar. É e moito o 
que se pode facer dende o 
concello... 

A situación laboral no noso 
pobo non é máis que o reflexo 
da situación que se está 
vivindo en Galiza: as elevadas 
taxas de paro que afectan ao 
segmento da poboación xoven. 
E, tal vez en Ogrobe, outros 
dos problemas é a 
cualificación ou calidade dos 
empregos dispoñibles 
(temporalidade, baixa 
cualificación...). E é neste 
punto onde os mecanismos 
institucionais que deben 
facilitar o emprego deben 
funcionar adecuadamente. 
Dende o ámbito do noso 
concello facilitando o 
asociacionismo empresarial e 
reforzando o existente, 
promocionando o solo 
industrial para que as 
empresas vexan rentable 
establecer súas fábricas no 
noso pobo, así como 
desenvolver medidas que 
acaden unha demanda laboral 
no sector servizos e turístico 
que se prorrogue durante todo 
o ano e non só á época estival 
( impulsando a hostalería, e 
ademais, o traballo dos 
animadores turísticos, guías 
turísticos, tradutores...).  
Dende o concello tamén é 
necesario adoptar medidas 

para facilitar o acceso á 
vivenda ós mozos que non 
podemos asumir os 
prohibitivos prezos que os 
pisos alcanzaron no mercado 
libre de Ogrobe (un dos máis 
caros de Galiza!!!), 
promovendo o uso do solo 
urbanizable para a construción 
de vivendas de protección 
oficial, así como o uso dos 
mecanismos existentes para 
evitar a especulación 
urbanística, e non seguir, 
como ata o de agora 
permitindo e polo tanto 
respaldando esta práctica de 
encarecemento do solo. 

 
Andrea Domínguez Soutullo é colaboradora de Galiza Nova e candidata polo BNG en Ogrobe 
 
 
E o ensino, que? 
 
Dende Galiza Nova vemos con 
preocupación a escasa oferta 
de ciclos formativos que se 
imparten no noso concello. 
Así, dáse o paradoxo de que 
nun concello tan turístico como 
é o noso, aqueles que se 
queren adicar á hostalería 
teñen que ir estudar, o máis 
preto, Pontevedra. 
Nos, como militantes desta 
organización xuvenil, 
analizamos con preocupación 
esta negativa situación, e non 

podemos máis que tirar unha 
negativa opinión da situación 
da oferta formativa existente.  
Tamén é abondosa no noso 
concello a flota pesqueira, 
sobretodo no referido a barcos 
de apoio á acuicultura, e máis 
concretamente para as 
bateas… Porqué teñen que 
irse aqueles que queren 
estudar, por exemplo 
mecánica, ao concello veciño 
de Sanxenxo? 
 

Galiza Nova,  a través do 
BNG, comprométese a dar un 
apoio decisivo e importante ao 
ensino en Ogrobe: xa sexa  a 
través do apoio económico e 
organizativo ou con convenios 
de colaboración para a 
organización de actividades. 
Así mesmo adxudicámonos o 
compromiso de facer unha 
análise profunda das 
necesidades educativas do 
concello, para así dotarnos 
dun mapa de titulacións acorde 
coas nosas necesidades. 

Tareixa Fernández Fernández é militante de Galiza Nova e candidata polo BNG en Ogrobe 



Contacta con nós! 
-por e-correo: ogrobe@galizanova.org 
-por correo postal: Hospital, 2, 1º Ogrobe 
-por Internet: www.galizanova.org 
 
 AGARDAMOS POR TI!! 

Só faltas ti!!! 

O noso compromiso: contigo, con Ogrobe, con Galiza…  
 
Galiza Nova, como 
asociación xuvenil política 
máis forte do país, ten un 
compromiso social 
evidente. E moito máis en 
Ogrobe, onde a política 
social en xeral, e para a 
mocidade en particular é 
absolutamente nula. E 
dende GN sentímonos 
obrigados a loitar porque 
iso troque de rumbo, e 
para iso contamos co 
apoio total dun BNG que 
nos brinda sempre a 
posibilidade de deseñar o 
programa político que 
levaremos a cabo nos 
vindeiros catro anos en 
canto a política xuvenil.  
Son moitas as melloras 
precisas, porque partimos 
de cero. Iso adianto un 
duro traballo no goberno, 
pero tamén garantiza que 
será recompensado… 
porque por pouco que 
consigamos, xa fixemos 
máis que os anteriores 
gobernos municipais (por 
desgraza, non soamente o 
PP ten esquecida á 
mocidade, aínda que eles 
sexan o mellor exemplo). 

Xa se están levando a 
cabo as conversas 
precisas cos grupos de 
música locais para 
conseguir dotalos dun local 
onde poidan ensaiar con 
tranquilidade. Xa se 
manteñen contactos con 
organizadores de festivais 
musicais, para lograr darlle 
á mocidade meca o que 
merece.  
Para iso contamos con 
mozas e mozos dispostos 
a traballar. Algúns, coma o 
PP, nin tan sequera 
conseguen contar con 
tantas mulleres coma 
homes na súa candidatura, 
froito da súa enorme 
política machista, que nós 
combateremos creando un 
Centro de Día, para que as 
mozas e mulleres de 
Ogrove (que son o 90% 
das coidadoras), poidan 
traballar e organizarse 
tranquilamente, mentres 
dende o Concello se lle 
bota unha man coas 
persoas dependentes.  
Debemos parar a 
especulación inmobiliaria, 
e o continuo estancamento 

laboral, porque para moitos 
de nós, e é triste dicilo con 
18-25 anos, esta é a última 
oportunidade (non 
esaxero, pensade cantos 
dos vosos amigos e de vós 
mesmos terá que buscar o 
futuro lonxe de aquí se as 
cousas non trocan). 
Sen máis, non podemos 
agardar que isto o vaian 
trocar os nosos avós, 
porque a revolución 
sempre foi protagonizada 
polos novos. Para iso vos 
precisamos. 
Votade BNG, votade 
Galiza Nova. Vota Carlos 
Álvarez para 
alcalde.

  


